
REGLUR 
um Símenntunarstofnun Kennaraháskóla Íslands. 

1. gr. 
Símenntunarstofnun Kennaraháskóla Íslands lýtur sameiginlegri yfirstjórn háskólaráðs 

og rektors Kennaraháskólans, sbr. TV. kafla laga um háskóla nr. 136/1997 og 1Il. kafla laga 

um Kennaraháskóla Íslands nr. 137/1997. Háskólaráð getur heimilað að fagfélög, stéttar- 
félög, fyrirtæki, félagasamtök, stofnanir og aðrir skólar taki þátt í stjórn stofnunarinnar 
samkvæmt sérstökum samstarfssamningum. 

2. gr. 

Meginhlutverk Símenntunarstofnunar Kennaraháskóla Íslands er að standa fyrir sí- 
menntun starfsstétta sem gegna störfum á sviði kennslu, þjálfunar, uppeldis og umönnunar. 
Ennfremur sinnir stofnunin fræðslu fyrir aðra hópa eftir því sem aðstæður leyfa. Þá skal 

stofnunin hafa með höndum þróunarstarf á sviði símenntunar eftir því sem efni standa til. 

3. gr. 
Stofnunin leitast við að sinna hlutverki sínu með því að standa fyrir lengri eða skemmri 

staðbundnum námskeiðum víðs vegar um landið, auk þess sem sérstök áhersla verður lögð 
á fjarkennslu og nýtingu upplýsingatækni. Símenntunarstofnun skal starfa í nánum tengslum 
við deildir, skorir og aðrar einingar Kennaraháskólans. 

d. gr. 

Símenntunarstofnun getur staðið fyrir einstökum námskeiðum eða námsbrautum sem 
metin eru til háskólaeininga. Fagleg ábyrgð á slíkum námskeiðum skal þó ætíð vera í 
höndum viðkomandi deildar við Kennaraháskóla Íslands. 

5. gr. 
Háskólaráð skipar stjórn Símenntunarstofnunar skólans til tveggja ára í senn. Þrír skulu 

skipaðir án tilnefningar og einn samkvæmt tilnefningu frá hverjum þeirra aðila sem sam- 
starfssamningur er gerður við skv. 1. gr. Stjórnin tekur til starfa í byrjun háskólaárs. 

6. gr. 
Stjórnin skiptir með sér verkum að öðru leyti en því að háskólaráð skipar formann. 

Stjórnin fjallar um öll stefnumarkandi mál stofnunarinnar, starfs- og rekstraráætlanir og 
reikninga. Stjórnarfundir skulu vera a.m.k. tvisvar á ári. Stjórnarfundur er ályktunarfær ef 

tveir þriðju hlutar stjórnarmanna eru viðstaddir og ræður einfaldur meirihluti niðurstöðu. 
Falli atkvæði jöfn í atkvæðagreiðslu ræður atkvæði formanns. Um þóknun stjórnar fer eftir 
ákvörðun háskólaráðs. 

1. gr. 

Framkvæmdastjórn er skipuð þremur mönnum. Stjórnin kýs tvo menn úr eigin hópi, 
en formaður stjórnar er sjálfkjörinn formaður framkvæmdastjórnar. Framkvæmdastjórn 
starfar í umboði stjórnar milli stjórnarfunda. 

8. gr. 
Rektor ræður framkvæmdastjóra Símenntunarstofnunar að fengnum tillögum stjórnar 

og aðra starfsmenn að fengnum tillögum framkvæmdastjóra. Framkvæmdastjóri starfar í 
umboði stjórnar og annast daglegan rekstur stofnunarinnar, sér um áætlunargerð, fjármál

og framkvæmd þeirra mála er stjórn eða framkvæmdastjórn felur honum. Framkvæmdastjóri 
situr fundi bæði stjórnar og framkvæmdastjórnar með málfrelsi og tillögurétt. 

9. gr. 
Tekjur stofnunarinnar eru námskeiðsgjöld og fjárveitingar eftir því sem ákveðið kann 

að vera í fjárlögum hverju sinni. Miða skal við að þátttökugjöld í námskeiðum standi undir 
kostnaði við þau. 

10. gr. 
Símenntunarstofnun skal hafa sjálfstæðan fjárhag og skal reikningshald stofnunarinnar 

vera aðgreint í almennu reikningshaldi Kennaraháskólans. Reikna skal stofnuninni til gjalda 
afnot af húsnæði Kennaraháskólans og hlutdeild í almennum rekstrarkostnaði skólans, svo 

sem síma-, tölvu- og póstkostnaði. Leggja skal árlega fyrir háskólaráð skýrslu um starfsemi 
stofnunarinnar og starfsáætlun. 

Reglur þessar öðlast þegar gildi. 

Kennaraháskóla Íslands, 19. desember 1999. 

Þórir Ólafsson. 
Olafur Proppé. 

REGLUR 

um skipan deilda og skora við Kennaraháskóla Íslands. 

I. KAFLI 
Háskólaráð. 

1. gr. 

Samkvæmt lögum um háskóla nr. 136/1997 og lögum um Kennaraháskóla Íslands nr. 
137/1997 er yfirstjórn háskóla falin háskólaráði, rektor, deildarfundum, deildarráðum og 

deildarforseta ef skólanum er skipt í deildir. 

2. gr. 

Háskólaráð fer með úrskurðarvald í málefnum skólans og stofnana sem honum tengjast, 

vinnur að þróun og eflingu þeirra og markar þeim heildarstefnu. 

3. gr. 

. Fyrir lok maí ár hvert boðar háskólaráð til opins ársfundar um málefni Kennaraháskóla 
Íslands þar sem fjárhagur og meginatriði starfsáætlunar skólans eru kynnt. 

4. gr. 

Háskólaráð setur reglur um skipan deildarráða og val á deildarforsetum. Háskólaráð 
setur reglur um deildarfundi, hverjir hafi rétt til setu á deildarfundum og hvert skuli vera 
verksvið þeirra, vald og ábyrgð. Háskólaráð setur deildarráðum starfsreglur. Háskólaráð 
setur jafnframt reglur um skipan annarra stjórnunareininga. Rektor setur deildarforsetum, 

skorarstjórum og öðrum stjórnendum erindisbréf með starfslýsingum að fengnu samþykki 
háskólaráðs.


